КОМИ РЕСПУБЛИКАСА ВЕСЬКӦДЛАН КОТЫРЛӦН
ШУӦМ
 Коми Республика мутасын “ӧти ӧшинь” принцип серти збыльмӧдан инвестиция проектъяс нуӧдны отсалігӧн Коми Республикаса олӧмӧ пӧртысь власьт органъяс да специализируйтӧм организация костын ӧтув уджалан пӧрадок вынсьӧдӧм йылысь
Россия Федерацияса Веськӧдлан котырлысь 2017 во тӧвшӧр тӧлысь 31 лунся 147-р №-а тшӧктӧмсӧ збыльмӧдӧм могысь Коми Республикаса Веськӧдлан котыр шуис:
1. Вынсьӧдны Коми Республика мутасын “ӧти ӧшинь” принцип серти збыльмӧдан инвестиция проектъяс нуӧдны отсалігӧн Коми Республикаса олӧмӧ пӧртысь власьт органъяс да специализируйтӧм организация костын ӧтув уджалан пӧрадок тайӧ шуӧм дорӧ содтӧд серти.
2. Коми Республикаса олӧмӧ пӧртысь власьт органъяслы мӧдӧдны “Коми Республикаӧс сӧвмӧдан корпорация” акционер котырлы (водзӧ – специализируйтӧм организация) Коми Республика мутасын збыльмӧдан либӧ збыльмӧдны индӧм инвестиция проектъяс да бизнес-идеяяс серти юӧр налӧн компетенция серти тайӧ шуӧм вынсялан лунсянь 20 уджалан лун чӧжӧн.
3. Вӧзйыны Коми Республикаын кар кытшъяслӧн да муниципальнӧй юкӧнъяслӧн меставывса асвеськӧдлан органъяслы мӧдӧдны специализируйтӧм организациялы юӧр Коми Республикаын лӧсялана муниципальнӧй юкӧн мутасын збыльмӧдан либӧ збыльмӧдны индӧм инвестиция проектъяс да бизнес-идеяяс серти.
4. Тайӧ шуӧмыс вынсялӧ сійӧс официальнӧя йӧзӧдан лунсянь.
Коми Республикаса Веськӧдлан котырӧн
Юрнуӧдысьӧс Медводдза вежысь 

Сыктывкар 
2017 вося йирым тӧлысь 30 лун 
575 №
ВЫНСЬӦДӦМА
Коми Республикаса Веськӧдлан котырлӧн
2017 во йирым тӧлысь 30 лунся 575 №-а шуӧмӧн
(содтӧд)
Коми Республика мутасын
“ӧти ӧшинь” принцип серти збыльмӧдан инвестиция проектъяс
нуӧдны отсалігӧн Коми Республикаса олӧмӧ пӧртысь власьт органъяс
да специализируйтӧм организация костын ӧтув уджалан
ПӦРАДОК

1. Тайӧ Пӧрадоксӧ дасьтӧма, медым Коми Республикаӧ позис кыскыны унджык инвестиция, лӧсьӧдны Коми Республика мутасын инвестиционнӧй уджлы бур условиеяс, да сійӧ ладмӧдӧ йитӧдъяс, кутшӧмъяс артмӧны инвестиция проектъяс (бизнес-идеяяс) збыльмӧдігӧн Коми Республикаса олӧмӧ пӧртысь власьт органъяслӧн да “Коми Республикаӧс сӧвмӧдан корпорация” акционер котырлӧн (водзӧ – специализируйтӧм организация) ӧтув уджалігӧн Коми Республика мутасын “ӧти ӧшинь” принцип серти инвестиция проектъяс (бизнес-идеяяс) нуӧдны отсалӧм дырйи.

2. Инвестиция проектъяс нуӧдны отсалігӧн “ӧти ӧшинь” принцип могмӧдӧм вылӧ Коми Республикаса олӧмӧ пӧртысь власьт органъяслысь удж координируйтысьӧн лоӧ Коми Республикаса промышленносьт, вӧр-ва озырлун, энергетика да транспорт министерство (водзӧ – уполномочитӧм орган).

3. Тайӧ Пӧрадок збыльмӧдӧм могысь вӧдитчӧны татшӧм кыввежӧртасъясӧн:

бизнес-идея – тайӧ вежласьтӧм чуктӧс босьтӧм могысь выль компания (аспом предприятие) либӧ компанияын, коді уджалӧ нин, кӧть кутшӧм удж туйвизьяс пӧвстысь выль удж туйвизь лӧсьӧдӧм вылӧ веськӧдӧм идея (мӧвп) опишитӧм;

инвестиция проект – экономикалы инвестицияяс збыльмӧдны коланлун, налӧн ыджда да кадколастъяс подулалӧм, сы лыдын колана проектнӧй документация, кутшӧмӧс лӧсьӧдӧма Россия Федерацияса оланпастэчас серти, а сідзжӧ инвестицияяс збыльмӧдан практическӧй воськовъяс опишитӧм (бизнес-план);

инвестиция проект (бизнес-идея) вӧзйысь – торъя морт, юридическӧй кывкутысь, коді вӧзйӧ видлавны инвестиция проект (бизнес-идея);

инвестор – инвестиция удж субъект, коді Коми Республика мутасын инвестиция проект збыльмӧдӧм могысь аслас, заёмнӧй либӧ кыскӧм сьӧм тшӧт весьтӧ могмӧдӧ инвестиция проектсӧ сьӧмӧн федеральнӧй оланпастэчас да Коми Республикаса оланпастэчас серти;

сӧвмӧдан институтъяс – юридическӧй кывкутысьяс, кодъяс ӧддзӧдӧны инвестиция юкӧнлысь сӧвмӧмсӧ (кредитнӧй организацияяс, мукӧд организация да юридическӧй кывкутысь, кодъяс отсалӧны збыльмӧдны инвестиция проектъяс).

Мукӧд кыввежӧртасӧн, кутшӧмӧн вӧдитчӧны тайӧ Пӧрадокын, вӧдитчӧны вежӧртасъясын, кутшӧмъясӧс урчитӧма Россия Федерацияса нормативнӧй инӧда актъясын.

4. Коми Республика мутасын инвестиция проектъяс (бизнес-идеяяс) “ӧти ӧшинь” принцип серти збыльмӧдігӧн Коми Республикаса олӧмӧ пӧртысь власьт органъяс да специализируйтӧм организация ӧтув уджалӧны сы могысь, медым:

1) отсавны юӧрӧн да консультацияӧн, сы лыдын инвестиция проект (бизнес-идея) вӧзйысьлы, инвесторлы Коми Республика мутасын инвестиция проект збыльмӧдан став тшупӧдын колана юӧр чукӧртӧмӧн да сетӧмӧн, инвестиция уджлы канмусянь отсӧг сетанногъяс йылысь, кутшӧмъясӧс урчитӧма федеральнӧй оланпастэчасӧн да Коми Республикаса оланпастэчасӧн, сы йылысь, эмӧсь-ӧ инвестиция проект збыльмӧдӧм улӧ му участокъяс, технологическӧй везъяс дорӧ йитчыны позянлунъяс йылысь, инвестиция проектъяс збыльмӧдӧм могысь сӧвмӧдан институтъяслысь сьӧмсӧ кыскыны позянлунъяс йылысь инвесторӧс юӧртӧмӧн да юӧрӧн да консультацияӧн отсалан юкӧнын мукӧд ногӧн, мый колӧ, медым збыльмӧдны инвестиция проект (бизнес-идея);

2) отсавны котыртӧм боксянь, сы лыдын инвестиция проект (бизнес-идея) вӧзйысьлысь да (либӧ) инвесторлысь Коми Республикаса олӧмӧ пӧртысь власьт органъяскӧд, федеральнӧй олӧмӧ пӧртысь власьт органъяслӧн мутас органъяскӧд, Коми Республикаын меставывса асвеськӧдлан органъяскӧд ӧтувъя уджсӧ ӧтув координируйтӧмӧн, кодъяс уджмогъяс серти сетӧны лӧсялана сӧгласуйтӧмъяс да разрешениеяс, мыйяс колӧны, медым збыльмӧдны инвестиция проект (бизнес-идея).

5. Коми Республика мутасын инвестиция проектъяс (бизнес-идеяяс) збыльмӧдігӧн инвестиция проектъяс (бизнес-идеяяс) “ӧти ӧшинь” принцип серти нуӧдны отсалӧм серти Коми Республикаса олӧмӧ пӧртысь власьт органъяслӧн да специализируйтӧм организациялӧн ӧтув уджалан процедура заводитӧм вылӧ подулӧн лоӧ инвестиция проект (бизнес-идея) вӧзйысьлӧн да (либӧ) инвесторлӧн инвестиция проект (бизнес-идея) нуӧдны отсалӧм йылысь произвольнӧй формаа шыӧдчӧм (водзӧ лӧсялӧмӧн – шыӧдчӧм, шыӧдчысь), кутшӧмӧс сетӧма:

1) бумага вылын веськыда специализируйтӧм организацияӧ либӧ Коми Республикаса олӧмӧ пӧртысь власьт кӧть кутшӧм органӧ;

2) бумага вылын тайӧ пунктса 1 пунктулын индӧм йӧзлы пошта связь организация, корреспонденция вайысь мукӧд организация пыр мӧдӧдӧмӧн;

3) электроннӧя специализируйтӧм организациялӧн либӧ Коми Республикаса олӧмӧ пӧртысь власьт органлӧн электроннӧй пошта вылӧ мӧдӧдӧмӧн;

4) “Ӧтуввез” юӧртан да телекоммуникация везйын специализируйтӧм организациялӧн официальнӧй сайт пыр “Регистрируйтны проект” формаӧ гижӧмӧн;

5) “Ӧтуввез” юӧртан да телекоммуникация везйын Коми Республикаса инвестиция портал пыр (http://invest.rkomi.ru) “Сетны заявка” формаӧ гижӧмӧн.

6. Сэк, кор морт сетіс шыӧдчӧмсӧ Коми Республикаса олӧмӧ пӧртысь власьт органӧ ачыс, сылӧн воан лунӧ сійӧс пасйӧны босьтӧм йылысь пасйӧг пуктӧмӧн кадпассӧ да пасъян номерсӧ индӧмӧн. Шыӧдчӧмлысь копиясӧ босьтӧм йылысь пасйӧгӧн сетӧны шыӧдчысьлы либӧ эскана мортлы киӧ.

Шыӧдчӧмсӧ, кутшӧмӧс мӧдӧдӧма электроннӧя Коми Республикаса олӧмӧ пӧртысь власьт органлӧн электроннӧй пошта вылӧ, сетӧма Коми Республикаса инвестиция портал пыр “Сетны заявка” формаӧ гижӧмӧн, сылӧн воан лунӧ колӧ пасйыны Коми Республикаса олӧмӧ пӧртысь власьт лӧсялана органын документъясӧн электроннӧя вежласян системаын пасъян номер сетӧмӧн. Шыӧдчӧмсӧ пасъян лунӧ шыӧдчысьлы электроннӧй пошта инпас либӧ пошта инпас вылӧ, кутшӧмӧс сійӧ индіс шыӧдчӧмын, мӧдӧдӧны шыӧдчӧмсӧ босьтӧм йылысь уведомление.

Шыӧдчӧмъяссӧ, кутшӧмъясӧс мӧдӧдӧма Коми Республикаса олӧмӧ пӧртысь власьт органӧ пошта связь организация, корреспонденция вайысь мукӧд организация пыр, налӧн воан лунӧ колӧ пасйыны Коми Республикаса олӧмӧ пӧртысь власьт лӧсялана органын пасъян номер сетӧмӧн. Тайӧ Пӧрадокса 7 пунктын индӧм кадколастӧ Коми Республикаса олӧмӧ пӧртысь власьт орган юӧртӧ шыӧдчысьлы шыӧдчӧмсӧ босьтӧм йылысь шыӧдчӧмын индӧм инпас серти.

Шыӧдчӧмъяссӧ, кутшӧмъясӧс сетӧма (мӧдӧдӧма) специализируйтӧм организацияӧ, пасйӧны удж нуӧдан пӧрадокын, кутшӧмӧс урчитӧма специализируйтӧм организацияын.

7. Коми Республикаса олӧмӧ пӧртысь власьт орган шыӧдчӧмсӧ пасъян лунсянь 3 уджалан лун чӧжӧн мӧдӧдӧ сылы воӧм шыӧдчӧмлысь да сы дорӧ содтӧм документъяслысь (эмӧсь кӧ) копияяссӧ специализируйтӧм организацияӧ, медым видлавны инвестиция проект (бизнес-идея) нуӧдӧмын водзӧ отсалӧм серти позянлунсӧ, да сійӧ жӧ кадколастӧ юӧртӧ шыӧдчысьлы пошта инпас (электроннӧй пошта инпас) серти, кутшӧмӧс индӧма шыӧдчӧмын, шыӧдчӧмсӧ да сы дорӧ содтӧм документъяссӧ (эмӧсь кӧ) специализируйтӧм организацияӧ водзӧ мӧдӧдӧм йылысь.

8. Специализируйтӧм организация видлалӧ шыӧдчӧмсӧ, сы лыдын юӧртӧ шыӧдчысьлы шыӧдчӧмсӧ видлалан бӧртасъяс йылысь, пӧрадокын да кадколастъясын, кутшӧмъясӧс урчитӧма индӧм организациялӧн уджаланартӧн, кутшӧмӧс сӧгласуйтӧма уполномочитӧм органӧн (водзӧ – уджаланарт).

9. Специализируйтӧм организацияӧн шыӧдчӧмсӧ видлалігӧн специализируйтӧм организациялӧн запрос серти Коми Республикаса олӧмӧ пӧртысь власьт орган индӧм запрос босьтан лунсянь 10 уджалан лун чӧжӧн дасьтӧ инвестиция проект (бизнес-идея) серти, кутшӧм воӧма специализируйтӧм организациялы, кывкӧртӧд да сійӧ жӧ кадколастӧ мӧдӧдӧ тайӧ кывкӧртӧдсӧ специализируйтӧм организациялы.

10. Инвестиция проект серти кывкӧртӧдӧ колӧ пыртны татшӧм юӧр:

а) инвестиция проектлысь Коми Республикаӧс социальнӧй да экономика боксянь сӧвмӧдан верктуйяслы лӧсялӧм;

б) инвестиция проектлӧн ӧтувъя анализ, кытчӧ пырӧны вӧдитчан технология серти прӧдукция сикасъяс да ыдждаяс донъялӧм, вузӧссӧ иналан лоны вермана рынокъяс донъялӧм, уджалан ресурсъясын коланлун донъялӧм; проектлысь технология да наука-техника юкӧнсӧ донъялӧм;

в) инвестиция проект серти инвестиция рискъяс донъялӧм (спрослысь ыджда урчитны позьтӧмлунсӧ, прӧдукция вылӧ спрослысь вежласьӧмсӧ (цикличносьтсӧ), инвестиция проект збыльмӧдігӧн ортсыса гӧгӧртассӧ урчитны позьтӧмлунсӧ (климат да вӧр-ва условиеяс) донъялӧм, технология рискъяс);

г) инвестиция удж юкӧнын отсалан формаяс, ногъяс да мераяс, кутшӧмъясӧс вермӧ шедӧдны инвестиция проект, сы лыдын Коми Республикаса канму уджтасъяс серти;

д) Коми Республикаын меставывса асвеськӧдлан органъясӧс, кодъяслӧн мутасын кӧсйӧны збыльмӧдны инвестиция проектсӧ, инвестиция проект нуӧдны отсалӧм вылӧ корны коланлун;

е) инвестиция проект збыльмӧдӧмкӧд йитчӧм юалӧмъяс видлалан уджалысь группаӧс лӧсьӧдны коланлун да сэтчӧ пырысьяс серти вӧзйӧмъяс;

ж) инвестиция проектлы сӧвмӧдысь институтъяссянь отсӧг сетны позянлун.

11. Бизнес-идея серти кывкӧртӧдӧ колӧ пыртны татшӧм юӧр:

а) бизнес-идеялӧн Коми Республикаӧс социальнӧй да экономика боксянь сӧвмӧдан верктуйяслы лӧсялӧм;

б) инвестиция удж юкӧнын отсалан формаяс, ногъяс да мераяс, кутшӧмъяс инмӧны бизнес-идеялы;

в) инвестиция проектлысь бизнес-план лӧсьӧданног серти вӧзйӧмъяс, медым водзӧ збыльмӧдны бизнес-идея сэк, кор Коми Республикаса олӧмӧ пӧртысь власьт органлӧн нормативнӧй инӧда актъясӧн урчитӧма инвестиция проектлысь бизнес-план лӧсьӧдӧм серти содтӧд корӧмъяс, кутшӧмъяс йитчӧмаӧсь инвестиция проект збыльмӧдан юкӧнкӧд либӧ сійӧс донъялӧмкӧд.

12. Шыӧдчӧмсӧ видлалӧмлӧн бӧртасъяс серти специализируйтӧм организация мӧдӧдӧ Коми Республикаса олӧмӧ пӧртысь власьт органӧ, коді дасьтіс лӧсялана кывкӧртӧд, кутшӧмӧс индӧма тайӧ Пӧрадокса 10-11 пунктъясын, а сідзжӧ уполномочитӧм органӧ индӧм видлалӧмлӧн бӧртасъяс йылысь уведомление.

13. Коми Республикаса олӧмӧ пӧртысь власьт орган тайӧ Пӧрадокса 12 пунктын индӧм уведомление босьтан лунсянь 2 (кык) уджалан лун чӧжӧн вынсьӧдӧ (стӧчмӧдӧ) Коми Республикаса олӧмӧ пӧртысь власьт органса кывкутысь мортӧс, кодӧс индӧма Коми Республикаса Веськӧдлан котырлӧн 2017 во рака тӧлысь 13 лунся 123-р №-а тшӧктӧмлӧн 4 пункт серти (водзӧ – кывкутысь морт), да юӧртӧ сы йылысь специализируйтӧм организацияӧ.

14. Кывкутысь мортлӧн уджъясӧн лоӧны:

а) специализируйтӧм организацияӧс петкӧдлысьяскӧд инвестиция проект (бизнес-идея) збыльмӧдан кадколастлӧн став кад чӧж ӧтув уджалӧм;

б) уджалысь группаяслысь делӧвӧй аддзысьлӧмъяс, сӧвещаниеяс, заседаниеяс котыртӧм дырйи инвестиция проект (бизнес-идея) збыльмӧдӧм могысь отсалӧм;

в) инвестиция проект (бизнес-идея) вӧзйысьяслы да специализируйтӧм организацияӧс петкӧдлысьяслы консультацияӧн отсӧг сетӧм.

15. Коми Республикаса олӧмӧ пӧртысь власьт органъяслӧн да специализируйтӧм организациялӧн ӧтув уджалігӧн инвестиция проект збыльмӧдӧм могысь специализируйтӧм организация вермӧ корны сійӧс збыльмӧдӧмын участвуйтӧм могысь Коми Республикаса олӧмӧ пӧртысь власьт органъясӧс.

Инвестиция проект збыльмӧдӧмын Коми Республикаса олӧмӧ пӧртысь власьт органъясӧс участвуйтны корӧм могысь специализируйтӧм организация дасьтӧ инвестиция проект збыльмӧдан план-графиклысь бала этапъяс, кадколастъяс да кывкутысь йӧзӧс индӧмӧн (водзӧ – план-график), кутшӧмӧс мӧдӧдӧны Коми Республикаса олӧмӧ пӧртысь власьт органӧ, кодӧс корӧны участвуйтны инвестиция проект збыльмӧдӧмын, видлалӧм вылӧ.

План-график босьтан лунсянь 5 уджалан лунысь оз сёрджык Коми Республикаса олӧмӧ пӧртысь власьт орган видлалӧ да сӧгласуйтӧ план-графиксӧ либӧ дасьтӧ сійӧс сӧгласуйтӧм серти подулалӧм паныд видзӧдлас. Тайӧ абзацын урчитӧм кадколастӧ Коми Республикаса олӧмӧ пӧртысь власьт орган мӧдӧдӧ план-график видлалӧмлысь бӧртасъяссӧ специализируйтӧм организацияӧ.

План-графиксӧ сӧгласуйтӧм серти подулалӧм паныд видзӧдлас босьтан лунсянь 5 уджалан лун чӧжӧн специализируйтӧм организация сэк, кор замечаниеясӧн сӧглас, бурмӧдӧ план-графиксӧ либӧ дасьтӧ подулалӧм паныд видзӧдлас – сэк, кор замечаниеясӧн абу сӧглас, да сійӧ жӧ кадколастӧ мӧдӧдӧ сійӧс Коми Республикаса олӧмӧ пӧртысь власьт органӧ мӧд пӧв сӧгласуйтӧм вылӧ.

Сэк, кор воис план-графиксӧ сӧгласуйтӧмын мӧд пӧв ӧткажитӧм, специализируйтӧм организация мӧдӧдӧ план-графиксӧ да тайӧ пунктын индӧм Коми Республикаса олӧмӧ пӧртысь власьт органъяслысь паныд видзӧдласъяссӧ уполномочитӧм органӧ сӧгласительнӧй процедураяс нуӧдӧм вылӧ.

План-график да Коми Республикаса олӧмӧ пӧртысь власьт органъяслысь паныд видзӧдласъяс уполномочитӧм органӧн босьтан лунсянь 10 уджалан лунысь оз сёрджык кадколастӧ уполномочитӧм орган нуӧдӧ сӧгласительнӧй процедураяс.

16. Инвестиция проект нуӧдӧмын отсалӧм серти Коми Республикаса олӧмӧ пӧртысь власьт органлысь да специализируйтӧм организациялысь водзӧ ӧтув уджалӧмсӧ урчитӧны план-графикӧн.

17. Быд кварталӧ специализируйтӧм организация нуӧдӧ инвестиция проектъяс да бизнес-идеяяс, кутшӧмъясӧс нуӧдӧмын сійӧ отсалӧ, збыльмӧдӧм серти мониторинг, мыйлысь бӧртасъяссӧ отчётнӧй квартал бӧрын мунысь тӧлысьлӧн 25-ӧд лунӧдз кадколастӧ мӧдӧдӧны уполномочитӧм органӧ.

18. Мониторинглӧн бӧртасъяс серти быд кварталӧ уполномочитӧм орган меститӧ инвестиция проектъяс да бизнес-идеяяс серти юӧрсӧ Коми Республикаса инвестиция порталӧ либӧ сійӧс сэні выльмӧдӧ.

